
Yəməndə husilər hökumət qüvvələrinin təlim
düşərgəsini vurub, 53 nəfər ölüb
Oktyabr 19, 2026

Husilərin Yəmən hökumətinin hərbi düşərgəsinə hücumu

Oktyabrın 19-da Yəməndə İranın dəstəklədiyi husi silahlılarının hökumətin
təhlükəsizlik qüvvələrinin təlim düşərgəsinə hücum etməsi nəticəsində 53 nəfər həlak
olub, 200 nəfər yaralanıb. Bu barədə yerli hakimiyyət orqanları məlumat verib.

"Reuters" agentliyi Şəbvə vilayətindən yayılan videoların həqiqiliyini təsdiqləyib.
Videoda yaralıların və qan içində olan cəsədlərin əraziyə səpələndiyi görünür.

Mənbələrin bildirdiyinə görə, husilər təlim məşğələsi zamanı təhlükəsizlik qüvvələrinə

üç ballistik raket atıblar. Şəbvə Yəmənin cənub-mərkəzi hissəsində, dəniz sahilində

yerləşir və enerji ehtiyatları ilə zəngindir.

Sentyabrdan bəri husilər və Yəmənin beynəlxalq səviyyədə tanınan hökuməti arasında
döyüşlər qızışıb. Husilər Qırmızı dənizin girişində yerləşən Babül-Məndəb boğazı

yaxınlığındakı ərazilərə doğru irəliləyiblər. Hökumət qüvvələrini Səudiyyə
Ərəbistanının rəhbərlik etdiyi koalisiya dəstəkləyir.

Yəməndəki münaqişə ABŞ və İsrailin İrana qarşı müharibəsində daha bir cəbhəyə
çevrilib. Husilər dünyanın ən böyük xam neft ixracatçısı olan Səudiyyə Ərəbistanına
hücumları gücləndirərək, Ər-Riyaddakı beynəlxalq hava limanını və "Saudi Aramco"

dövlət neft şirkətini hədəfə alıblar.

Yəməndə müharibə 2014-cü ildə husilərin paytaxt Sənanı ələ keçirməsi ilə başlayıb. Bir
il sonra Səudiyyə Ərəbistanının rəhbərliyi ilə hərbi müdaxilə baş verib. Tərəflər 2022-ci
ildə atəşkəs əldə etsələr də, həmin atəşkəs bu il pozulub.

Yəmən ağır humanitar böhran içindədir. Humanitar yardım təşkilatları ölkədə
vəziyyətin sürətlə pisləşdiyi barədə xəbərdarlıq edirlər.

